
Azərbaycan beynəlxalq 
əməkdaşlıq üçün açıq ölkədir 

Bu gün Azərbaycanın Qərb 
ölkələri ilə əməkdaşlığı xüsusi 
əhəmiyyət daşıyır. Ölkəmiz Avropaya 
inteqrasiya istiqamətində çox uğurlu 
addımlar atıb, demokratik dəyərlərin 
tətbiqi sahəsində nailiyyətlər qaza-
nıb. Azərbaycan Avropa Şurasının, 
ATƏT-in fəal üzvlərindən biridir. Ölkə 
parlamenti tərəfindən müstəqillik 
illərində qəbul olunmuş qanunlar 
mütəmadi olaraq Venesiya Komis-
siyası və ATƏT DTİHB-in müsbət 
rəylərini alıb. Azərbaycan parlamenti-
nin nümayəndə heyəti Avropa Şurası 
Parlament Assambleyasının işində 
fəal iştirak edir. 

Bundan əlavə, Azərbaycanın 
Avropanın enerji təhlükəsizliyində 
oynadığı rol ayrıca bir söhbətin 
mövzusudur. Bununla bağlı Av-
ropa İttifaqının ayrı-ayrı rəsmi 
şəxsləri, eləcə də ABŞ diplomatları 
həmişə yüksək fikirlər söyləmiş, 
Azərbaycanın bu sahədə oynadığı 
rolu dəyərləndirmişlər. Aİ rəsmisi Şarl 
Mişel Azərbaycana sonuncu səfəri 
zamanı Ələt Azad İqtisadi Zonası ilə 
yaxından maraqlanıb. 

Azərbaycan müstəqil siyasət 
yürüdən ölkə kimi BMT çərçivəsində 
əməkdaşlıq məsələlərinə də xüsu-
si diqqət yetirir. Ölkəmiz təşkilatın 
üzvü olan 155 ölkənin dəstəyi 
ilə BMT Təhlükəsizlik Şurasının 
qeyri-daimi üzvü seçilərək 
təşkilatla münasibətlərini daha da 
möhkəmləndirmişdir. Pandemiya 
dövründə bu münasibətlər daha da 
dərinləşib. Azərbaycan pandemiya 
ilə mübarizə ilə bağlı BMT-də xüsusi 
iclas keçirilməsi təşəbbüsü ilə çıxış 
edib və təşəbbüs təşkilat üzvləri 
tərəfindən dəstəklənib. 

Ölkəmiz Avropanın enerji 
təhlükəsizliyinə mühüm töhfələr 
verməkdədir. Prezident İlham 
Əliyev bu il oktyabrın 2-də İspani-
yanın EFE informasiya agentliyinə 
müsahibəsində də bu barədə, eləcə 
də, Azərbaycan qazının Avropaya 
ixracı haqqında danışıb. Dövlətimizin 
başçısı deyib ki, biz təbii qazımızı 
Avropaya ixrac etməyə ötən ilin son 
günü – dekabrın 31-də başladıq. 
Həmin vaxtdan etibarən ixracımızın 
profili artmaqdadır: “Biz uzun illər, 15 
il ərzində Avropa bazarında etibarlı 
neft təchizatçısıyıq və hər hansı fasilə 
olmayıb. İndi isə təbii qazın etibarlı 
təchizatçısı kimi biz öz rolumuzu 
oynayırıq. Bizim təbii qazın qiyməti 
digər mənbələrdən daxil olan qaz-
dan ucuzdur. Bu qaz yeni mənbədən 
gəlir. Cənub Qaz Dəhlizinin vacib-
liyi nəinki əlavə qaz həcmləri, o 
cümlədən, alternativ mənbə olması 
ilə izah edilir. Bu, enerji təhlükəsizliyi 
məsələsidir. Biz Avropa istehlak-
çılarına göndərdiyimiz qazı artıq 
müqavilə əsasında satmışıq. Buna 
görə, əgər Avropa istehlakçılarından 
əlavə tələbat olarsa, biz danışıqlara 
başlamalıyıq”. 

Prezident bildirib ki, Azərbaycanda 
təbii qazın təsdiq edilmiş ehtiyatları 
2,6 trilyon kubmetrdir. Belə həcm 
öz istehlakımız və ixrac üçün, ən 
azı, 100 ilə kifayət edər. Hazırda 
ölkəmiz yeni yataqların kəşf edilməsi 
mərhələsindədir. Azərbaycanın 

neft və qaz sektoruna böyük enerji 
şirkətləri arasında maraq artır: “Biz 
həcmi və hasilatı artıra bilərik, lakin 
bunun üçün hazırda danışıqlara 
başlamalıyıq və yeni müqavilələri 
imzalamalıyıq. Sonra isə, daha çox 
hasilata sərmayə yatıracağıq”.

Azərbaycan son iki ildə koro-
navirus pandemiyası ilə mübarizə 
məqsədilə Ümumdünya Səhiyyə 
Təşkilatı ilə sıx əməkdaşlıq edib. 
Təşkilata 10 milyon ABŞ dolları 
həcmində könüllü maliyyə töhfəsi, 
30-dan artıq ölkəyə humanitar və 
maliyyə yardımı edib. Bundan əlavə, 
dörd ölkəyə təmənnasız olaraq 150 
min doza vaksin göndərmişik.

Azərbaycan pandemiyanın 
öhdəsindən gəlmək üçün daha 
güclü qlobal həmrəyliyin tərəfdarıdır. 
Qoşulmama Hərəkatının sədri 
qismində rəsmi Bakı bir sıra qlobal 
təşəbbüslər irəli sürüb. 2020-ci ilin 
may ayında ölkəmizdə Qoşulmama 
Hərəkatının Təmas Qrupu ölkələrinin 
COVID-19-la mübarizəyə həsr edilmiş 
Zirvə toplantısı təşkil edilib. Prezident 
İlham Əliyev Zirvə toplantısı zama-
nı Qoşulmama Hərəkatı adından 
BMT Baş Assambleyasının dövlət 
və hökumət başçıları səviyyəsində 
koronavirusla mübarizəyə həsr edil-
miş xüsusi sessiyasının keçirilməsini 
təklif edib. Həmin təşəbbüs BMT-
yə üzv olan 150-dən artıq dövlət 
tərəfindən dəstəklənib və 2020-ci il 
3-4 dekabr tarixlərində xüsusi sessiya 
baş tutub. Azərbaycan dəfələrlə 
açıq şəkildə peyvəndlərin zəngin 
ölkələr tərəfindən öz ehtiyaclarından 
daha artıq miqdarda alınması ilə 
bağlı öz narazılığını ifadə edib: “Biz 
davam edən “peyvənd millətçiliyi” və 
peyvəndlərə çıxışla əlaqədar inki-
şaf etmiş və inkişaf etməkdə olan 
dövlətlər arasında dərinləşən qeyri-
bərabərliklə bağlı narahatlığımızı bir 
daha vurğulayırıq. Belə hərəkətlər 

inkişaf etməkdə olan ölkələrin öz 
əhalisini qorumasını əngəlləyir. 
Beynəlxalq hesabatlara əsasən, bu 
günə qədər dünyada mövcud olan 
peyvənd dozalarının 75 faizindən 
çoxu 10 zəngin ölkə tərəfindən 
alınıb, aşağı gəlirli ölkələrdə isə 
peyvəndlənmə 2 faizdən azdır”.

Bu məsələyə beynəlxalq diqqətin 
cəlb edilməsi məqsədilə Azərbaycan 
BMT-nin İnsan Hüquqları Şurasında 
Qoşulmama Hərəkatı adından bütün 
ölkələrin peyvəndlərə bərabər və 
universal çıxışının təmin edilməsinə 
dair qətnamə irəli sürüb və həmin 
qətnamə cari ilin mart ayında 
yekdilliklə qəbul edilib. Azərbaycan li-
derinin sözlərinə görə, COVID-19-dan 
sonra daha yaxşı bərpa üçün güclü, 
əlaqələndirilmiş və məqsədyönlü qlo-
bal addımlara ehtiyac var, ona görə 
də pandemiyadan sonrakı dövr üçün 
qlobal tədbirlərə dair tövsiyələr ha-
zırlayacaq BMT-nin Yüksək Səviyyəli 
Paneli yaradılmalıdır.

Prezident deyib ki, bu il Qoşulma-
ma Hərəkatının yaradılmasının 60 
illiyidir. Qoşulmama Hərəkatının 120 
üzvünün yekdil qərarı ilə Azərbaycan 
2019-cu ilin oktyabrında Bakıda keçi-
rilmiş dövlət və hökumət başçılarının 
18-ci Zirvə toplantısında üç il ərzində 
hərəkata sədrliyi öz üzərinə götürüb. 
Azərbaycan beynəlxalq ədalətin və 
beynəlxalq hüquq normalarının təmin 
edilməsini, habelə hərəkata üzv 
dövlətlərin legitim maraqlarını güclü 
şəkildə müdafiə edir. Bu il hərəkata 
üzv dövlətlər Azərbaycanın sədrliyinin 
daha bir il – 2023-cü ilin sonuna 
qədər uzadılmasına dair yekdil 
qərar qəbul ediblər. Bu, bütün dünya 
üçün çətin bir dövrdə Azərbaycanın 
hərəkata uğurlu və səmərəli şəkildə 
sədrlik etməsinin təsdiqi və yüksək 
qiymətləndirilməsinin əlamətidir.

BMT-nin Dayanıqlı İnkişaf 
Məqsədlərinin həyata keçirilməsi 

Azərbaycan üçün xüsusi əhəmiyyət 
kəsb edir. Azərbaycan dünyada 
2030-cu il Gündəliyinin icrası ilə bağlı 
3-cü Könüllü Milli Hesabatını təqdim 
edən 12 ölkədən biri, öz regionunda 
isə ilk dövlətdir. Dayanıqlı İnkişaf 
Məqsədlərinin nailiyyət indeksi üzrə 
mümkün 100 xaldan 72,4 xal toplayan 
Azərbaycan regionda ən yaxşı nəticə 
göstərərək 2021-ci il üzrə Dayanıqlı 
İnkişaf Hesabatında 165 ölkə arasın-
da 55-ci yeri tutmuşdur. Hesabatda 
Azərbaycanın yoxsulluğun azaldıl-
ması, səhiyyə, qidalanma, qadınların 
əmək bazarında iştirakı, təmiz su və 
sanitariya, enerjiyə əlçatanlıq, internet 
istifadəsi, nəsli kəsilmək təhlükəsi 
olan canlıların mühafizəsi, əhalinin 
rifahının yaxşılaşdırılması, şəhər və 
yaşayış məntəqələrinin dayanıqlı 
inkişafı sahələrində əldə etdiyi tərəqqi 
vurğulanır.

Azərbaycan Şərq–Qərb, Şimal–
Cənub və Şimal–Qərb nəqliyyat 
dəhlizləri kimi regional əlaqələndirmə 
layihələrinin icrasında fəal iştirak 
edir və bununla da Avrasiyanın 
əsas və etibarlı nəqliyyat və logis-
tika mərkəzlərindən birinə çevrilib. 
Artıq Bakı Beynəlxalq Ticarət Limanı 
istifadəyə verilib ki, onun yükaşırma 
qabiliyyəti 15 milyon tona bərabərdir 
və ehtiyacdan asılı olaraq bu həcm 
25 milyon tona qədər artırıla bilər.

Azərbaycan Paris İqlim Sazi-
şini ratifikasiya edib, 1990-cı illə 
müqayisədə 2030-cu ilə qədər istilik 
effekti yaradan qazların emissiya-
larının səviyyəsində 35 faiz azalma 
ilə bağlı öz üzərinə könüllü öhdəlik 
götürüb. Bununla yanaşı, ölkə Paris 
Sazişi çərçivəsində 2050-ci il üçün 
şərti hədəflərin müəyyən edilməsi 
imkanlarını araşdırır. Prezident vurğu-
layıb: “Hazırda ölkənin ümumi enerji 
istehsalında bərpa olunan enerjinin 
payı 17 faiz təşkil edir. Hədəfimiz 
2030-cu ilə qədər bu rəqəmi 30 faizə 
çatdırmaqdır. Növbəti 3-4 il ərzində 
ümumi gücü 700 meqavat təşkil 
edəcək 3 külək və günəş elektrik 
stansiyalarının inşasına sərmayə 
qoyuluşuna dair üç böyük beynəlxalq 
enerji şirkəti ilə müqavilələr imzala-
nıb. Layihələrdən biri 44 günlük Vətən 
müharibəsi zamanı Ermənistanın iş-
ğalından azad edilmiş Şərqi Zəngəzur 
bölgəsində həyata keçiriləcək. 240 
meqavat gücündə bu günəş elektrik 
stansiyası Azərbaycanın azad olun-
muş ərazilərində ən böyük birbaşa 
xarici sərmayə qoyuluşu layihəsi 
olacaqdır. Mən digər beynəlxalq 
enerji şirkətlərini də Azərbaycanın 
azad olunmuş ərazilərində yaşıl enerji 
layihələrinə sərmayə qoymağa dəvət 
edirəm”.

Azərbaycanın beynəlxalq 
əlaqələri, təbii ki, bununla 
məhdudlaşmır. Biz bu yazıda yalnız 
bəzi vacib detallar üzərində dayandıq. 
Şübhəsiz ki, Prezident İlham Əliyevin 
rəhbərliyi ilə ölkəmizin beynəlxalq 
əlaqələri, bununla yanaşı, nüfuzu da 
artacaq, bizimlə əməkdaşlıq etməyə 
can atan ölkələrin sayı çoxalacaq. 

Paşa ƏMİRCANOV,  
“Xalq qəzeti”

Azərbaycan müstəqillik illərində həm dünyanın əksər ölkələri 
ilə, həm də beynəlxaq təşkilatlarla sıx əlaqələr qurub. Bu 
əlaqələr, bu və ya digər ölkələrlə iqtisadi-ticari, eləcə də, siyasi 
münasibətlər, qarşılıqlı faydalı əməkdaşlıq bu gün də uğurla 
davam etməkdədir. Şübhəsiz ki, Azərbaycanın dünyaya inteq-
rasiyası, beynəlxalq təşkilatlarla əməkdaşlığı ilə bağlı çoxşaxəli 
siyasətin əsası ümummilli lider Heydər Əliyev tərəfindən 
qoyulmuşdur. Cənab İlham Əliyevin prezidentliyi dövründə 
isə istər ayrı-ayrı ölkələrlə, istərsə də nüfuzlu beynəlxalq 
təşkilatlarla əlaqələr nəinki davam etdirilib, hətta daha da 
genişləndirilib. 

Zəfər tarixinin xronikası
2 noyabr 2021-ci il

Həmin gün:
– Prezident İlham Əliyev Türkdilli 

Dövlətlərin Əməkdaşlıq Şurasının Baş katibi 
Bağdad Amreyevi, Türkiyənin Odalar və 
Borsalar Birliyinin prezidenti Mustafa Rifatı, 
Özbəkistanın Ticarət və Sənaye Palatası-
nın sədri Adham İkramovu və Qırğızıstanın 
Ticarət və Sənaye Palatasının prezidenti 
Marat Şarşekeyevi qəbul edib.

Qəbulda müharibənin ilk günlərindən 
Türkiyənin və digər qardaş, dost 
ölkələrin Azərbaycana dəstəyini yüksək 
qiymətləndirən dövlətimizin başçısı deyib: 
“Bildiyiniz kimi, Türkiyə Respublikasının 
Prezidenti, mənim əziz qardaşım bizə ilk 
dəstək verdi, çox əhəmiyyətli bəyanatlar 
verdi. Demişdi ki, Azərbaycan tək deyil, 
Türkiyə Azərbaycanın yanındadır. Ondan 
sonra digər dost, qardaş ölkələrin dövlət və 
hökumət başçıları – Pakistan, Əfqanıstan və 

digər dövlətlərin dövlət və hökumət başçıları 
bizə dəstək göstərdilər. Şadam ki, Türkdilli 
Dövlətlərin Əməkdaşlıq Şurası bizə dəstək 
göstərmişdir və Şuranın çox önəmli bəyanatı 
olmuşdur. Bu, türkdilli ölkələr arasındakı 
birliyin, həmrəyliyin təzahürüdür”.;

– Prezident İlham Əliyev Türkiyə Respub-
likasının keçmiş Baş Naziri Binəli Yıldırımın 
rəhbərlik etdiyi nümayəndə heyətini qəbul 
edib.;

– Prezident İlham Əliyev özünün “Twitter” 
hesabında bildirib: “Müzəffər Azərbaycan 
Ordusu Cəbrayıl rayonunun Çaprand, Hacı 
İsaqlı, Qoşa Bulaq, Zəngilan rayonunun Dərə 
Gilətağ, Böyük Gilətağ, Qubadlı rayonunun 
İşıqlı, Muradxanlı, Milanlı kəndlərini işğal-
dan azad etmişdir. Eşq olsun Azərbaycan 
Ordusuna! Qarabağ Azərbaycandır!”;

– Prezidentin köməkçisi – Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev özü-
nün “Twitter” səhifəsində yazıb: “Xarici 
döyüşçülərin və muzdluların Ermənistan 
silahlı qüvvələri sıralarında olması “Reuters” 
agentliyinin reportajında təsdiqlənib. Biz 
dəfələrlə bildirmişik ki, Livandan və Suriya-
dan olan muzdlular, eləcə də PKK terrorçuları 
Ermənistandadırlar”.

Müdafiə Nazirliyinin məlumatı
Noyabrın 1-i gün ərzində və 2-ə keçən 

gecə Ermənistan silahlı qüvvələrinin 
bölmələri cəbhənin müxtəlif istiqamətlərində 
Azərbaycan Ordusu bölmələrinin yerləşdiyi 
mövqeləri və yaşayış məntəqələrimizi 
müxtəlif silahlardan, o cümlədən, artilleriya 
və raketlərdən atəşə tutub.

Döyüş əməliyyatları əsasən cəbhənin Ağ-
dam, Xocavənd və Qubadlı istiqamətlərində 
davam edib.

Müdafiə olunan düşmən bölmələri 
cəbhənin bəzi istiqamətlərində şəxsi heyət və 
hərbi texnikada itkilər verərək geri çəkilməyə 
məcbur edilib. Düşmənin silah, sursat, ərzaq 
ehtiyatları tükənmək üzrədir. Avtomobil və 
digər hərbi texnika üçün ehtiyat hissələri 
çatışmır.

Sutka ərzində cəbhənin müxtəlif 
istiqamətlərində düşmənin xeyli sayda canlı 
qüvvəsi, 4 ədəd BM-21 “Qrad” yaylım atəşli 
reaktiv sistemi, 10 ədəd müxtəlif tipli topu, 
3 ədəd sursatla dolu yük maşını və 5 ədəd 
digər avtomobil texnikası sıradan çıxarılıb. 
Tərtər rayonunun Çardaqlı kəndində (keç-
miş Ağdərə rayonunun Maqavuz kəndi) 
yerləşdirilmiş düşmənin “KUB” zenit-raket 
kompleksi dəqiq atəşlə məhv edilib.

Ermənistan silahlı qüvvələrinin bölmələri 
Ağdam və Ağcabədi rayonlarının kəndlərini 
artilleriya atəşinə tutub.

Ermənistanın Noyemberyan, Berd və 
Vardenis rayonlarından Azərbaycanın Qazax, 
Tovuz və Daşkəsən rayonlarında yerləşən 
hərbi bölmələrimizin mövqeləri düşmən 
tərəfindən atəşə tutulub.

Ermənistan silahlı qüvvələrinin bölmələri 
tərəfindən Tərtər rayonunun Şıxarx qəsəbəsi, 
Qəzyan və Qapanlı kəndləri, Goranboy 
rayonunun Yenikənd kəndi intensiv artilleriya 
atəşinə tutulub.

  *** 
Ermənistanın silahlı qüvvələri Azərbaycan 

Ordusunun uğurlu əməliyyatları nəticəsində 
geri çəkildikcə əraziləri minalayaraq növbəti 
təxribat əməllərinə yol verir, artıq yeni metod-
lardan istifadə edib dinc sakinlərimizə qarşı 
cinayət əməllərini davam etdirir.

Baş Prokurorluğun mətbuat xidmətindən 
bildirilib ki, noyabrın 2-də partlamamış silah-
sursatın axtarışı ilə bağlı Cəbrayıl rayonunun 
Mehdili kəndinə ezam olunmuş Azərbaycan 
Respublikası Ərazilərinin Minalardan 
Təmizlənməsi üzrə Milli Agentliyin əməkdaşı 
Zeynalov Telman Bəbir oğlu minaya düşməsi 
nəticəsində “sol ayağın topuqdan aşağı 
ətrafının travmatik amputasiyası” xəsarəti 
alıb. Dərhal prokurorluq əməkdaşları 
tərəfindən hadisə yerinə baxış keçirilib, 
məhkəmə-tibb ekspertizası təyin edilib, digər 
prosessual hərəkətlər yerinə yetirilib.

***
Baş Prokurorluğun Mətbuat xidmətindən 

verilən digər məlumata görə, Baş Proku-
rorluğun İstintaq İdarəsinin qərarı əsasında 
Azərbaycan Respublikası Vergilər Nazirliyi 
tərəfindən müəyyənləşdirilib ki, işğal olun-
muş, lakin ordumuzun uğurlu əməliyyatları 
nəticəsində son günlərdə düşməndən 
təmizlənən Zəngilan rayonunun Vejnəli 
kəndində əlvan metal yataqlarından qanun-
suz sahibkarlıq fəaliyyəti göstərən İsveçrənin 
“Base Metals” Qapalı Səhmdar Cəmiyyəti 
2009-2017-ci illər ərzində cəmi 301 milyon 
918 min manat məbləğində qanunsuz gəlir 
əldə edib.

Qeyd edilən cinayət faktları ilə əlaqədar 
İsveçrə Konfederasiyasının özəl şirkətinin 
nümayəndələri Vartan Sirmakes və Va-
leriy Mejlumyan, habelə “Base Metals” 
QSC-nin icraçı direktoru Artur Mkrtumyan 
Cinayət Məcəlləsinin müvafiq maddələri ilə 
təqsirləndirilən şəxs qismində cəlb olunub, 
məhkəmənin müvafiq qərarları ilə qiyabi 
həbs seçilməklə istintaq orqanı tərəfindən 
barələrində beynəlxalq axtarış elan edilib.

Həmçinin cinayət işi üzrə Azərbaycan 
Respublikasının Baş Prokurorluğu tərəfindən 
zəruri istintaq hərəkətlərinin icrası məqsədilə 
İsveçrə Konfederasiyasının səlahiyyətli 
dövlət orqanlarına beynəlxalq hüquqi yardı-
mın göstərilməsi haqqında vəsatətlə müraciət 
olunub.

  ***
Vətən müharibəsində Azərbaycanın haqlı 

mövqeyi beynəlxalq KİV-də işıqlandırılır: 
– “Reuters”: Vətən həsrəti çəkən Qaraba-

ğın azərbaycanlı köçkünləri tezliklə öz ata-
baba torpaqlarına qayıtmaq arzusundadırlar;

– İtaliyanın “la Repubblica” qəzeti: 
Azərbaycanın hərbi uğurları göz önündədir;

– nüfuzlu ərəb kütləvi informasiya 
vasitələrində Prezident İlham Əliyevin son 
bəyanatları yayılıb;

– Efiopiyanın “Reporter” qəzetində 
“Azərbaycan tarixi ədaləti bərpa edir” adlı 
məqalə dərc edilib;

– Almaniyanın “ARD” televiziya kanalı 
Dağlıq Qarabağ haqqında reportaj yayımla-
yıb;

– Türkiyə mediası: Ermənistan cəbhədəki 
məğlubiyyətinin əvəzini dinc əhalidən çıxma-
ğa çalışır.

  ***
“Fəxr edirik ki, Sizin kimi xalqını, Vətənini 

sevən və qoruyan Ali Baş Komandanımız, 
dünyaya öz sözünü deyən Prezidentimiz var”.

Azərbaycan Ordusunun uğurlu 
əməliyyatları, torpaqlarımızın ard-arda 
işğaldan azad edilməsi vətəndaşlarımızda, 
xaricdə yaşayan soydaşlarımızda, eləcə 
də qardaş Türkiyənin vətəndaşlarında 
böyük qürur və sevinc hissləri yaradıb. 
Onlar dövlətimizin başçısı, müzəffər Ali Baş 
Komandan İlham Əliyevə ünvanladıqları 
məktublarda bu hissləri ifadə edirlər.

Rotterdam şəhərində 
Zəfər Günü qeyd edilib

Niderlandın Rotterdam şəhərində 8 Noyabr Zəfər Gününə həsr olunmuş 
bayram tədbiri keçirilib. Ölkəmizin Niderlanddakı səfirliyinin əməkdaşlarının, 
Azərbaycan, türk və digər icmaların nümayəndələrinin qatıldıqları tədbir 
Diasporla İş üzrə Dövlət Komitəsinin dəstəyi və Niderlandda fəaliyyət 
göstərən Benilüks Azərbaycanlıları Konqresinin (BAK) təşkilatçılığı ilə baş 
tutub.

Diasporla İş üzrə Dövlət Komitəsindən bil-
dirilib ki, tədbir Azərbaycanın Dövlət Himninin 
səsləndirilməsi və ölkəmizin ərazi bütövlüyü 
uğrunda canlarından keçən şəhidlərimizin 
əziz xatirəsinin bir dəqiqəlik sükutla yad 
edilməsi ilə başlayıb. 

Bakı Media Mərkəzinin hazırladığı “BİZ” 
filminin nümayişi ilə davam edən tədbirdə 
Azərbaycanın Niderlanddakı fövqəladə və 
səlahiyyətli səfiri Fikrət Axundov, Benilüks 
Azərbaycanlıları Konqresinin sədri Elsevər 
Məmmədov və başqaları çıxış edərək, Zəfər 
Günü münasibətilə xalqımızı və dünya 

azərbaycanlılarını təbrik ediblər. Onlar 
bildiriblər ki, Prezident, Ali Baş Komandan  
İlham Əliyevin rəhbərliyi ilə silahlı 
qüvvələrimiz torpaqlarımızı erməni işğalından 
azad etməklə Vətənimizə və xalqımıza böyük 
və unudulmaz xidmət göstəriblər.

Vətən müharibəsi dönəmində və ötən 
bir il ərzində diaspor fəaliyyətində fərqlənən 
soydaşlarımıza BAK-ın hazırladığı fəxri 
fərmanlar təqdim edilib.

Tədbir bədii proqramla davam edib.

Samirə ƏLIYEVA, “Xalq qəzeti”

Qanun pozuntusunun qarşısı alınıb
Fövqəladə Hallar Nazirliyinin Tikintidə 

Təhlükəsizliyə Nəzarət Dövlət Agentliyi tikintidə 
təhlükəsizliyin təmin olunması istiqamətində üzərinə 
düşən vəzifələrin icrasını davam etdirir.
Belə ki, agentliyin mütəxəssisləri tərəfindən Astara şəhəri, 

Nizami küçəsində fiziki şəxs Əlizadə Samir Sahib oğlu 
tərəfindən müvafiq sənədlər olmadan çoxmənzilli yaşayış bina-
sının tikintisinin aparılması faktı aşkar edilib.

Göstərilən məsələ ilə əlaqədar FHN Tikintidə Təhlükəsizliyə 
Nəzarət Dövlət Agentliyi tərəfindən həyata keçirilən tədbirlər 
nəticəsində qanunsuz tikinti işləri dayandırılıb və obyekt 
nəzarətə götürülüb.

Xarici ticarət və ticarət tarifləri 
İşçi qrupunun iclası keçirilib

Biznes mühiti və Beynəlxalq reytinqlər üzrə 
Komissiyanın Xarici ticarət və ticarət tarifləri üzrə 
İşçi qrupunun  video-konfrans formatında iclası 
keçirilib.

İqtisadiyyat Nazirliyindən verilən məlumatda bildirilir ki, iclas-
da 2021-ci il üçün Fəaliyyət Planının müvafiq bəndlərinin icrası 
çərçivəsində cari ilin yanvar-oktyabr ayları ərzində görülmüş 
işlər, ölkəmizin ixrac-idxal əməliyyatlarının asanlaşdırılması, 
xarici ticarət qanunvericiliyinin təkmilləşdirilməsi istiqamətində 
həyata keçirilmiş tədbirlər haqqında fikir mübadiləsi  aparılıb.

2022-ci il üçün Fəaliyyət Planının layihəsinin hazırlanma-
sı məqsədilə İqtisadiyyat Nazirliyi, Dövlət Gömrük Komitəsi, 
Azərbaycan Qida Təhlükəsizliyi Agentliyi və İqtisadiyyat 
Nazirliyinin tabeliyində Kiçik və Orta Biznesin İnkişafı Agent-
liyi tərəfindən verilmiş təkliflər müzakirə edilib, müvafiq 
dəqiqləşdirmələr aparıldıqdan sonra növbəti ilin Fəaliyyət Planı-
nın tərtib edilməsi tövsiyə edilib.

İclasda aidiyyəti dövlət orqanlarının, palataların və digər 
qurumların məsul şəxsləri iştirak ediblər. İclas zamanı həmçinin 
Azərbaycanda yerli və xarici investorlar üçün yaradılmış əlverişli 
biznes mühiti haqqında təqdimatlar olub, görüləcək işlərlə bağlı 
müzakirələr aparılıb.

